
縣尉能禦盜，而不能使民不為盜。盜賊息，非尉之能；盜賊繁，過不在乎尉矣。上失其

平，下苦其情，弱者困死，疆者偷生，道之常也，豈樂盜哉？無竭民力，民心安益；無

盡民物，民利豐實。居鄉聚族，有良有睦，履詐跡偽，有責有愧，民之常也，孰肯為盜

哉？故曰能與過，不在乎尉，在時政之得失爾。若夫平鬥訟，懾凶狡，惟盜是禦者，尉

之職也。苟失其人，則貪殘誣枉，民不勝弊，反甚於盜焉。今郡縣至廣，庸不知所得者

幾何人哉？太原王昭度字世範，登進士第，為河南尉。尉之職，無所不舉焉，然誠不足

展世範之才。顧其所得，亦斯民幸矣。世範於景有舊，因求記刻於廳壁，庶有信於後，

於是乎書。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

